
 
 

 

Ocannu sas comunas de Pasada, Torpè e Lodè cherent fàghere una campagna de informatzione noa subra 

de su servìtziu de sa gollida isseberada pro sensibilizare sos tzitadinos a sighire a partzire cun impignu 

s’arga. 

Sos datos sunt sos chi sighint: 

 

Annu 2009: gollida isseberada mèdia = 58% 

Annu 2010: gollida isseberada mèdia= 57% 

 

Sos datos de su 2010 subra de sas pertzentuales de gollida isseberada bogant a campu chi tocat a pedire a 

sa gente de bi pònnere impignu prus mannu e de istare prus attentzionados ischertende s’arga pro non 

tènnere unu gàrrigu de ispesas e de multas in prus. 

Tocat chi ischertende s’arga ognunu istet attentu, sighende sos inditos e su calendàriu dadu dae sos chi sos 

gollint s’arga. Gasi bia sa pertzentuale de gollida potet arrivare a unu livellu chi si podet atzetare pro su 

bene de s’ambiente e de s’economia. 

Galu paritzas bortas sa gente lassat in sas campagnas e a curtzu de sos rios bustas de prastica, gommas de 

veturas, tramatzas, eletrodomesticos betzos e àteros trastos de cada zènia. Custos muntonàrgios guastant 

sa campagna e podent incuinare sas abbas e sa terra; pro chi non càpitet custu tocat de chircare su servìtziu 

de gollida, fata a gratis, de materiales imbarratzos (bascaràmine) e de pudadura, servìtziu chi colat dae 

domo in domo cando s’utente lu dimandat in sas dies firmas de su calendàriu, fintzas custu dadu a gratis a 

cada famìlia. A brutare su logu cheret nàrrere a bortas a fàghere unu dannu econòmicu chi fortzis non 

podet àere sanamentu pro sa comunidade intrea e iscorare sas podentzialidades turìsticas e de sa crèschida  

de totu su territòriu. 

Sa campagna de informatzione abàidat a sos pitzinnos de sas iscolas chi faghent atividades didàticas subra 

de custos argumentos. 

Ocannu sos giòvanos sunt invitados a partetzipare a su cuncursu “Biciclo? No-ri-ciclo!” 

Paris cun sos professores ant a torrare a impreare materiales e ogetos chi non balent prus pro imbentare 

giogos, suprammòbiles, cuadros e contos. 

Totu sos triballos ant a partetzipare a su cuncursu, partzidos in tres setziones, una pro cada livellu de 

istrutzione. A sa fine sos temas mègius fatos ant a èssere premiados in una manifestatzione pùblica.  

Cada classe de sas iscolas elementares e mèdias ant a retzire cartellones informativos e istèrgios pro sa 

gollida isseberada pro fàghere cumprèndere a sos pitzinnos s’importàntzia fitiana de gollire s’arga comente 

si tocat e chi nde apoderent  s’abitudine pro mèdiu de règulas immediadas e sintzeras. 

S’impignu de totus at a fàghere miminare sos prètzios e at s’at a megiorare sa calidade de bida de su 

territòriu nostru.   

